
Габделфәрт кызы

                                                               2022
1укучы: Яз,апрель башы. Кыш буе йоклаган бөреләренең тәүге тапкыр яшел күзләрен ачып караган мәле. Шундый илаһи серле көннәрнең  берсендә, апрельнең 2 сендә бөек әкиятче, Дания язучысы Ганс Христиан Андерсен дөньяга килгән. Еллар узгач, нәкъ менә шул көн Халыкара балалар китабы көне итеп билгеләп үтелә башлаган.

 
Бу көн 1967 нче елдан бирле бәйрәм ителә.Ә менә дөньякүләм балалар китабы атналыгы 1943 нче елдан бирле билгеләп үтелә.

2укучы:
Китап - хикмәт: битен ачкан саен




Күңел күзем минем ачыла.




Көндез кояшым ул, төндә аем-




Китап илтә таңнар каршына.

Китап - гаҗәеп бер могҗиза. Ул кечкенәдән үк безнең тормышыбызга килеп керә дә, гомерлек юлдашыбызга әверелә. Сабый чакта тыңланган, укылган әсәрләр һәркемнең күңелендә бик озак еллар буе саклана. Беренче укылган шигырьләр, әкиятләр, хикәяләр безне озата бара. «Китап-тиңсез хәзинә»,- диләр. Ул яхшыны яманнан аерырга өйрәтә, гасырлар буе кешеләр туплаган белем-тәҗрибәне буыннан-буынга тапшыра.

Китап белән дус булу-матур әдәбият уку, алар турында уй- фикер йөртү, кешенең зәвыкларын камилләштерү белән бергә, табигатьнең тирән серләренә төшенергә дә булыша.
       3укучы: Китап сөюче яшь дустым! Яшәү серләрен син әле гомер буе өйрәнәчәксең. Тормышыңда үтеп булмас кебек тоелган киртәләр дә очрар. Бәлки яныңда киңәш бирүчең дә булмас. Андый чакларда син кулыңа китап ал, шигырьләр укы.
Китапларны укыдым мин киштә-киштә,

Алар миңа акыл бирде һәрбер эштә.

Киңәш сорап китапларга тотындым мин,

Сагышлардан китап укып онытылдым мин.

Өйрәндем мин чит телләрне алар аша,
Өйрәндем мин чит илләрне алар аша.

Алар минем күңел күзен ачыштылар,

Караңгыда калсам-юллар табыштылар.

Тик китаплар бик акыллы булсалар да.

Һәрнәрсәне сыйдыра алмаган алар да.

Шуңа күрә тормыштан мин күбрәк алдым-

      Тормыш дигән китап бит ул,ай - һай, калын! 

4укучы: Китапханәләргә. дөресрәге, андагы китапларга бөтен җиһан үзе сыйган дисәк тә, ялгышмабыз.
Китаплар…Кемнәр генә алардан рухи ләззәт алмаган да, кайсы бөек шагыйрь, даһи философ аларга дан җырламаган! Кайгы-хәсрәт баскан кеше дә китаптан җанына азык, күшеккән күңеленә юаныч эзли, хисләре дулаган  яшь гашыйк та ялкынлы дәртенә сердәш итеп китапны сайлый; дөнья хикмәтләренен мәгънәсен аңлый башлаган бала да, мең дә беренче соравына җавап эзләп, китапка үрелә.

Китапларым,китапларым

Гомер буе өй саклады.

Кунак килгәч, алар белән

И шатландым, и мактандым.

Сезгә мин кул тидермәдем,

Башкалардан сыйпатмадым.

Үземә дә бик кадерле

Китапларым, китапларым.

Уникальный басма бу дим,

Укып китәм цитатларын.

Кемне генә кызыктырмый

Китапларым, китапларым.

Үзем укырга кызгандым,

Бозылыр дип сыйфатлары.

Чит-ятлардан бигрәк тә

Аларны мин нык сакладым.

Нәтиҗәдә, тузан җыеп,

Көзге яфраклардай булып

Саргайганнар китапларым,

Югалтканнар сыйфатларын

Китапларым, китапларым.  

5укучы: Китаплар… Бар юка китаплар, бар калын китаплар. Китапларның кайберләре күз куркытыр дәрәҗәдә калын булса да, эчендә язылганнары укыган кешене бөтенләй канәгатьләндермәс. Кайбер китаплар юка гына булуларына карамастан, тирән мәгънәне үз эченә сыйдырган булырга мөмкиннәр.
Китапларның бер өлеше зур кызыксыну белән укыла. Әлеге китапларны укыган саен укыйсы килә.Кайбер китапка өстән генә күз атсаң да, сүзнең нәрсә турында барганын һәм китапка сурәтләнгән вакыйгаларның ни рәвешле тәмамланасын фаразлап була.Шул ук вакытта кабат-кабат укып та анык кына аңлап булмаган серле маҗаралар Тулы китаплар да бар.

Бер төркем китапның гомере берничә дистә ел белән чикләнгән булса, икенче бер төркем китапның кыйммәте, киресенчә, еллар узган саен арта гына бара.

6укучы:
Ул китапка дөнья кадәр сагыш сыйган,

Ул китапка төрле-төрле язмыш сыйган,

Ул китапка төрле-төрле шатлык сыйган,

Ул китапка гаделлек һәм хаклык сыйган,

Ул китапта шөһрәт тә бар, даннар да бар,

Ул китапта мәкер дә бар, ялган да бар,

Ул китапта түбәнлек һәм хурлык та бар.

Ул китапта бөеклек һәм зурлык та бар.

Ул китапны укыйм берәр битләп кенә,

Акыл җыям ялгышлардан чүпләп кенә.
Тормыш бит ул ачып салмый барын бергә-

Туры килә гомер буе өйрәнергә,өйрәнергә,өйрәнергә.

7укучы: Шагыйрьләр, язучылар китапка дан җырлый.Олылар китаптан җанына азык таба.Укучы бала китабын сердәш итә.Яшь кеше  мең дә бер соравына китаптан җавап эзли.Әйе, китап- һәркемнең юлдашы.Ул халыклар белән халыкларны таныштыра. Чорлар арасында күпер сала. Менә шуңа күрә китапны зурлыйлар.
8укучы: 
 

Китап ачты минем күзләремне


Һәм булды ул һәрчак Юл башым.



Китап булды минем юлдашым. 



Авырлыклар килде, адашмадым,


Моңсуланып калган чакларымда



Ул һәрвакыт булды кулымда.



Остазым да, ышанычлы дус та 



Кабатланмас тормыш юлымда.



Сәфәр чыкканда да китап алам,



Аннан башка күңел буш сыман



Дала уртасында бер ялгызы



Яраланып калган кош сыман.



Китап булган җирдә низаг тумас.



Китап булган җирдә зар булмас.


Ул күрсәтер һәрчак туры юлны,



Китап сөйгән кеше хур булмас.


Китап язмышы – халык язмышы. Китап- кешелек җәмгыяте уйлап чыгарган иң бөек могҗизаларның берсе. Аннан башка хәзерге тормышны күз алдына китерүе мөмкин түгел.
9 укучы:  Татар китабының тарихы ерак гасырларга барып тоташа. Безнең бабаларыбыз 5-6 гасырларда ук яза белгәннәр. Таш, сөяк, агач, күн, тузга рун,уйгур язулары белән язылган үрнәкләр билгеле.Руник язуны 9 гасырда гарәп графикасы алыштырган.

Беренче Милли татар китабы моннан 286 ел элек, 1722 нче елда басылып чыга. Басма китап барлыкка килгәнче, бездә мең ел буе кулъязма китап гамәлдә булган. Язма китапларны күчереп тарату Болгар дәүләте чорыннан дәвам итеп килгән. Болгар, Алтын Урда, Казан ханлыгы дәүләтләре чорында төркичә язылып, буыннан-буынга, кулдан-кулга күчеп,безнең көннәргә кадәр килеп җиткән әсәрләр бар.Болгар шагыйре Кол Галинең «Кыйссаи Йосыф»ы, атаклы «Идегәй» дастаны шундыйлардан.
10укучы: 
«Китаплар язмышы»

Кемнәр күрмәгән нинди илләрдә
Китаплар чыгару хәстәрен!

Кол Гали уйланган айлы төннәрдә

Болгар ташына куеп дәфтәрен.

Халыклар язмышы – китаплар язмышы.

Гомерлек афәтләр китереп,

Болгар янды, Казан янды,-

Китаплар яндылар үкереп

Имамнар кушканнар -үтәгән куштаннар,

Шагыйрьнең башын кискәннәр;
Заманнар үткәннәр, гомерләр кичкәннәр,

Китаплар исәннәр,исәннәр.

Чыралар яндырып,мәдрәсә тынганда

Китаплар күчергән хаттатлар.

Авылдан авылга, базарда,урамда

Китаплар сатылган, китаплар…

Музейда китаплар, кадерле урында,

Эндәшми-сөйләшми ятармы,

Мәхәббәт, яхшылык, гаделлек турында

Мең еллык хыялы татарның!

Былбыл моңы булып илләрдә йөргәндер

Йосыф һәм Зөләйха шатлыгы,

Ак тастымал булып өйләргә кергәндер

Таһирлар, Зөһрәләр сафлыгы.

Кайчакта кемгәдер кирәксез күренеп,

Яттыгыз чормада, тарлыкта;

Кияү бүләк иткән яулыкка төренеп,

Тордыгыз түрдәге сандыкта.

Чүлләрдә салына,тауларга сарыла

Халык юлы белән китап юлы;
Астерхан ягына, Сахалин ярына 

Барып җитте бөек Тукай моңы.

Солдат капчыгыңда кайларда яттың син,

Юлларың хәвефле, күңелсез;

Төрмәләр астыннан Ватанга кайттың син,

Җиңүче булып,үлемсез.

Уйлылар уйлаган, уйсызлар тик торган,

Язу да белмәгән эрәтләп.

Нәп-нәни кулларга китаплар тоттырган

Фидаи җаннарга мең рәхмәт!

Гөлбостан илләрдә без бар дип, эз бар дип

Очыгыз, китаплар, киек казлар кебек,

Сандугач телегез, һәркемгә килегез

Бәхетле якты язлар кебек!

11укучы:  Әйе, китап укып, без күп нәрсәгә өйрәнәбез.Ул яхшыны яманнан аерырга өйрәтә, кеше бәхете өчен көрәшүче бөек акыл ияләренең  уй-фикерләре белән таныштыра. Кешегә ул күп нәрсә хакында сөйли. Яшәсен китап,яшәсен мәгърифәт, аң-белем!

